
Bhishmaproktam Mahapurusharupavarnanam

ભીષ્મપ્રોક્તં મહાપુરુષરૂપવર્ણનમ્

કિઞ્ચિચ્ચન્દ્રવિશુદ્ધાત્મા કિઞ્ચિચ્ચન્દ્રાદ્વિશેષવાન્ ।
કૃશાનુવર્ણઃ કિઞ્ચિચ્ચ કિઞ્ચિદ્ધિષ્ણ્યાકૃતિઃ  પ્રભુઃ॥ ૨॥
શુકપત્રવર્ણઃ કિઞ્ચિચ્ચ કિઞ્ચિત્સ્ફટિકસપ્રભઃ ।
નીલાઞ્જનચયપ્રખ્યો જાતરૂપપ્રભઃ ક્વચિત્॥ ૩॥
પ્રવાલાઙ્કુરવર્ણશ્ચ  શ્વેતવર્ણઃ ક્વચિદ્બભૌ ।
ક્વચિત્સુવર્ણવર્ણાભો વૈડૂર્યસદૃશઃ ક્વચિત્॥ ૪॥
નીલવૈડૂર્યસદૃશ ઇન્દ્રનીલનિભઃ ક્વચિત્ ।
મયૂરગ્રીવવર્ણાભો મુક્તાહારનિભઃ ક્વચિત્॥ ૫॥
એતાન્વર્ણાન્બહુવિધાન્  રૂપે બિભ્રત્સનાતનઃ ।
સહસ્રનયનઃ શ્રીમાઞ્શતશીર્ષઃ સહસ્રપાત્॥ ૬॥
સહસ્રોદરબાહુશ્ચ અવ્યક્ત ઇતિ ચ ક્વચિત્ ।
ઓઙ્કારમુદ્ગિરન્વક્ત્રાત્સાવિત્રીં  ચ તદન્વયામ્॥ ૭॥
શેષેભ્યશ્ચૈવ વક્ત્રેભ્યશ્ચતુર્વેદોદ્ગતં વસુ ।
આરણ્યકં જગૌ દેવો હરિર્નારાયણો વશી॥ ૮॥
વેદીં  કમણ્ડલું દર્ભાન્મણિરૂપાનથોપલાન્ ।
અજિનં દણ્ડકાષ્ઠં ચ જ્વલિતં ચ હુતાશનમ્ ।
ધારયામાસ દેવેશો હસ્તૈર્યજ્ઞપતિસ્તદા॥ ૯॥
ઇતિ મહાભારતે શાન્તિપર્વણિ ૩૨૬ અધ્યાયાન્તર્ગતં
ભીષ્મપ્રોક્તં નારદાય દર્શિતં   મહાપુરુષરૂપવર્ણનં સમ્પૂર્ણમ્ ।
મહાભારત । શાન્તિપર્વ । અધ્યાય ૩૨૬/૨-૯॥

